
GOUVÈNÈ CUOMO ANONSE OPOZISYON NEW YORK A RÈG GOUVÈNMAN 
FEDERAL LA PWOPOZE KI AP PÈMÈT DISKRIMINASYON KONT ANPLWAYE 

LGTBQ YO  
  

Ajans Eta yo soumèt Komantè Piblik Kote yo Opoze Agrandisman ke Depatman 
Travay Etazini an Pwopoze pou "Egzanpsyon Relijye" pou Kontraktè Federal yo  

  
  
Gouvènè Andrew M. Cuomo te anonse jodi a opozisyon kont chanjman règ gouvènman 
federal la pwopoze ki ap agrandi definisyon "egzanpsyon relijye yo" pou kontraktè 
federal yo epi fè li pi fasil pou antite sa yo fè diskriminasyon sou baz sèks, oryantasyon 
seksyèl, ak idantite oswa ekspresyon seksyèl. Règ Depatman Travay Etazini an (U.S. 
Department of Labor) pwopoze aap gen konsekans devastatris pou LGBTQ ak lòt 
travayè yo lè li anpeche yo jwenn pwoteksyon ki enpòtan anpil nan espas travay 
yo. Divizyon Dwa Moun (Division of Human Rights) New York la ak Depatman Travay 
New York la te mete ansanm pou yo soumèt Komantè Piblik pou opoze chanjman règ 
yo pwopoze a. Kòmantè piblik la presize byen klè tou ke kèlkeswa sa ki rive onivo 
federal, patwon nan Eta New York yo pa kapab fè diskriminasyon kont yon moun paske 
yo se LGBTQ oswa pou nenpòt lòt kategori ki pwoteje daprè Lwa sou Dwa Moun Eta a.  
  
"A ment repriz, administrasyon Trump lan te fè tout sa li kapab pou l limite dwa ak 
pwoteksyon, kominote LGBTQ a te lite pou yo genyen anba redi yo", Gouvènè Cuomo 
te deklare. "Règ sa a yo pwopoze a ap bay kontraktè federal yo lisans pou yo fè 
diskriminasyon - klè e senp - epi li pa respekte prensip nou genyen sou pwoteksyon 
egal ego pou chak abitan New York la, epi nou pral goumen kont li."  
  
"Antanke bèso mouvman dwa LGBTQ yo, nou kanpe ansanm ak kominote LGBTQ a 
kont diskriminasyon ak rlaèn", Gouvènè Adjwen Kathy Hochul te deklare. "Nan New 
York, nou p ap sispann goumen pou dwa ak pwoteksyon LGBTQ yo. Pwopozisyon 
gouvènman federal la fè pou pèmèt diskriminasyon kont moun LGBTQ yo nan espas 
travay la enkonpreyansib e nou p ap tolere l. Nou fyè pou n sipòte kominote LGBTQ 
nou an epi lite kont moun ki menase divize nou."  
  
Nan dat 15 Out 2019, Depatman Travay Etazini an te anonse yon chanjman yo 
pwopoze nan règ ki gouvène opòtinite anplwa egal ego nan kontra gouvènman federal 
la. Chanjman yo pwopoze a pral agrandi anpil egzanpsyon etwat pou òganizasyon 
relijye yo ki ap resevwa kontra gouvènman federal yo epi fè li pi fasil pou yon bann seri 
kontraktè federal yo tabli kondisyon pou anplwa sou baz respè sèten kwayans oswa 
presèp relijye, menm si se pa yon enstitisyon relijyez k ap opere oswa sipèvize 
kontraktè federal sa yo. Règ yo pwopoze a ap anile pwoteksyon administrasyon Obama 
te mete an plas pou entèdi kontraktè federal yo fè diskriminasyon kont travayè LGBTQ 
yo, epi sa ap mete plizyè milyon LGBTQ, fanm, minorite relijye, ak moun nwa a risk pou 
yo sibi diskriminasyon. Règ yo pwopoze a ap lakòz tou konfizyon pami patwon ki gen 

kontra ak ni gouvènman federal la ni ak Eta New York, paske egzanpsyon relijye ki gen 
nan règ yo pwopoze a klèman kontrè a lwa kont diskriminasyon New York la yo.  
  
Komisè Divizyon Dwa Moun Eta New York la, Angela Fernandez, te deklare, "Gran 
agrandisman initil yo pwopoze fè nan règ sou egzanpsyon relijye pou kontraktè federal 
yo pral sèlman lakoz diskriminasyon ak asèlman kont travayè LGBTQ yo ak lòt 
popilasyon vilnerab yo. Kèlkeswa sa gouvènman federal la ta fè, Divizyon an pral 
kontinye aplike lwa sou Dwa Moun lan kont nenpòt patwon ki refize yon anplwa 
ilegalman oswa otreman fè diskriminasyon kont yon moun ki kouvri anba yon klas 
pwoteje".  
  
Komisè Depatman Travay la, Roberta Reardon, te di, "Gouvènman federal la pa dwe 
agrandi mwayen pou yon patwon fè diskriminasyon kont nenpòt anplwaye. Depatman 
Travay Eta New York la ap kontinye travay pou asire ke tout abitan New York yo gen 
yon anviwònman travay san danje ak san diskriminasyon".  
  
Aksyon jodi a se dènye efò nan kad angajman Gouvènè Cuomo pran pou l ranfòse 
pwoteksyon ak egalite pou kominote LGBTQ New York la. Nan mwa Out ki sot pase a, 
Gouvènè a te anonse opozisyon plizyè ajans a pwopozisyon gouvènman federal la te fè 
pou afebli pwoteksyon swen sante pou moun ki transeksyèl ak moun ki pa konfòm a 
yon sèks yo, epi Depatman Sèvis Finansye (Department of Financial Services, DFS) 
Eta New York la, Divizyon Dwa Moun lan ak Biwo Sèvis pou Timoun ak Fanmi an 
(Office of Children and Family Services) mande gouvènman federal la pou yo abandone 
pwopozisyon Depatman Sante ak Sèvis Sosyal Etazini an (U.S. Department of Health 
and Human Services) ki ap afebli pwoteksyon diskriminasyon pou moun ki transeksyèl 
ak moun ki pa konfòm a yon sèks yo epi limite kalite asirans ki dwe konfòme yo avèk 
pwoteksyon kont diskriminasyon Lwa sou Swen Abòdab la (Affordable Care Act, ACA). 
Nan mwa Jen an, Gouvènè a te siyen lejislasyon ki entèdi yo itilize defans "panik 
omoseksyèl ak transeksyèl" la nan pwosedi kriminèl yo. Nan mwa Janvye a, Gouvènè 
Cuomo te siyen Lwa sou Non-Diskriminasyon Akoz Ekspresyon Sèksyèl la (Gender 
Expression Non-Discrimination Act), yon lwa enpòtan ki entèdi patwon yo, enstitisyon 
edikatif yo, pwopriyetè yo, kreditè yo, ak lòt moun diskriminekont moun sou baz idantite 
oswa ekspresyon seksyèl.  

